
Annotatsiya: Ushbu maqolada hozirgi vaqtda Oʻzbekistonning ekologik muammolari bayon etilgan boʻlib, ushbu 
muammolarni hal qilish uchun Oʻzbekistonning «Yashil» iqtisodiyotga oʻtish strategiyasi qabul qilinishi mohiyati maqolada 
asosiy masala sifatida oʻrganilgan. Maqolada «Yashil» iqtisodiyot tushunchasiga ta'rif berilgan, uning tamoyillari va asosiy 
yoʻnalishlari bayon etilgan. Yashil iqtisodiyotning samaradorligini baholashning asosiy bosqichlari va uni tavsiflovchi 
koʻrsatkichlar keltirilgan. Oʻzbekistonning «Yashil» iqtisodiyotga oʻtish milliy strategiyasi koʻrib chiqildi. Oʻzbekistonning 
«Yashil» iqtisodiyotga oʻtishining ahamiyati toʻgʻrisida xulosa chiqarildi.

Kalit soʻzlar: yashil iqtisodyot, ekologiya, atrof-muhit, ekologik jarayon, chiqindilarni qayta ishlash, investisiyalar, iqtisodiy 
oʻsish muammolari, samaradorlik.
Abstract: In this article, the current environmental problems of Uzbekistan are described, and the essence of the adoption 
of Uzbekistan's strategy of transition to a "green" economy in order to solve these problems is studied as the main issue 
in the article. The article defines the concept of "Green" economy, describes its principles and main directions. The 
main stages of evaluating the efficiency of the green economy and the indicators describing it are given. The national 
strategy of transition to the "Green" economy of Uzbekistan was reviewed. A conclusion was drawn on the importance of 
Uzbekistan's transition to the "Green" economy.

Key words: green economy, ecology, environment, ecological process, waste management, investment, problems of 
economic growth, efficiency.
Аннотация: В данной статье описаны текущие экологические проблемы Узбекистана, а также в качестве 
основного вопроса в статье изучена суть принятия стратегии перехода Узбекистана к «зеленой» экономике 
в целях решения этих проблем. В статье определено понятие «зеленая» экономика, описаны ее принципы и 
основные направления. Приведены основные этапы оценки эффективности зеленой экономики и описывающие 
ее показатели. Рассмотрена национальная стратегия перехода к «зеленой» экономике Узбекистана. Сделан 
вывод о важности перехода Узбекистана к «зеленой» экономике.

Ключевые слова: зеленая экономика, экология, окружающая среда, экологический процесс, обращение с 
отходами, инвестиции, проблемы экономического роста, эффективность.

Bugungi kunda iqtisodiyotning barqaror rivojlanishi, ekologik jihatdan xavfsiz va ijtimoiy jihatdan adolatli 
ishlashni ta'minlash zarurati yanada dolzarb boʻlib bormoqda. Barqaror ish oʻrinlarini yaratishda yashil 
iqtisodiyotning oʻrni beqiyosdir. Yashil iqtisodiyotni avvalgi iqtisodiy modellaridan farqlovchi asosiy jihatlardan 
biri – bu tabiiy kapital va ekologik xizmatlarni iqtisodiy ahamiyatga ega resurs sifatida baholash hamda 
ekotizimlarga etkazilgan zararlar va ijtimoiy xarajatlarni hisobga olish tizimini joriy etishdir. Bu esa ekologik zarar 
etkazgan yoki beparvolik bilan munosabatda boʻlgan korxonalarning xarajatlarini ishonchli tarzda aniqlash va 
ularni moliyaviy majburiyatlar sifatida aks ettirish imkonini beradi.

“Yashil iqtisodiyot”ga oʻtish jarayoni har bir mamlakat va uning mintaqalari uchun alohida ahamiyat kasb 
etib, tabiiy kapital, inson kapitali va mamlakatning iqtisodiy rivojlanish darajasi kabi xususiyatlarga bevosita 
bogʻliq holda kechadi. Shu sababli, oʻtish jarayoni uchun qulay (huquqiy infratuzilma, ragʻbatlantiruvchi omillar va 
h.k.) muhit yaratish zarur. Agar milliy darajada qoʻllanadigan ragʻbatlantiruvchi omillar, jumladan, investisiyalar 
va davlat xaridlari “yashil iqtisodiyot”ni rivojlantirishga yoʻnaltirilsa, iqtisodiy tizimni “yashillashtirish” jarayoni 
yanada faollashadi.

Aksariyat davlatlar “yashil iqtisodiyot”ga oʻtish strategiyasini amalga oshirishda aniq maqsad va vazifalarni 
belgilashadi. Shu nuqtai nazardan, “yashil iqtisodiyot”ga oʻtishda maqsad nimadan iborat? BMTning Evropa 
iqtisodiyoti qoʻmitasi mutaxassislariga koʻra, “yashil iqtisodiyot”ga oʻtishning asosiy maqsadi – iqtisodiyotning 
turli tarmoqlari va ijtimoiy sohada “yashil investisiyalar”ni yoʻnaltirishga koʻmaklashishdir.

Ushbu investisiyalar mintaqalarda tabiiy kapital va ekotizimlardan samarali foydalanishga, shuningdek, 
ularning tugab qolishi yoki degradasiyasi xavfi tugʻilganda muqobil resurslar bilan almashtirish imkoniyatini 
yaratishga yordam beradi. Bu investisiyalar ijtimoiy adolatni ta'minlash va aholi uchun munosib ish oʻrinlari 
yaratishni ham koʻzda tutadi.

“Yashil iqtisodiyot”ning vazifalari qatoriga atrof-muhitni muhofaza qilishni kuchaytirish, resurslardan 
foydalanish samaradorligini oshirish, ijtimoiy integrasiyani mustahkamlash va iqtisodiy taraqqiyotga erishish 
kiradi.

Mintaqalarning “yashil iqtisodiyot”ga oʻtish maqsadi va belgilangan strategik vazifalari ma'lum bir 
tamoyillarga asoslanadi. “Yashil iqtisodiyot”ga oʻtish tamoyillari shakllanishida mazkur mintaqa iqtisodiyotining 
tarkibiy tuzilishi, uning rivojlanganlik darajasi, tarmoqlararo va hududlararo aloqalar xususiyatlari muhim rol 
oʻynaydi. “Yashil iqtisodiyot” tamoyillari “qoʻngʻir iqtisodiyot” tamoyillariga nisbatan keng qamrovli boʻlib, 1972-
yilda Stokgolmda ijtimoiy-iqtisodiy rivojlanish va ekologiya muammolariga bagʻishlangan xalqaro konferensiyada 
atrof-muhitni saqlab qolish va rivojlantirishga qaratilgan 26 ta tamoyil ishlab chiqilgan.

Jahon amaliyotida “yashil iqtisodiyot”ga oʻtishning adolatlilik, barqarorlik, sogʻlom sayyora, barcha uchun 
foydalanish imkoniyatining mavjudligi, moslashuvchanlik, avlodlar birdamligi, ishtirok etish, samaradorlik, 
oqilona boshqarish, shaffoflik va etarlilik tamoyillari keng tarqalgan.

Ushbu tamoyillar 2012-yilda UNEP Boshqaruv kengashi tomonidan ishlab chiqilgan. Oʻzbekistonda 
2019–2030-yillarda “yashil iqtisodiyot”ga oʻtish strategiyasi tasdiqlangan boʻlib, unda quyidagi tamoyillar 
belgilangan:

• Barqaror rivojlanishning global maqsadlariga milliy maqsad va vazifalarning muvofiqligini ta'minlash;
• Mavjud resurslardan oqilona foydalanish, barqaror iste'mol va ishlab chiqarishga erishish;
• Iqtisodiy hisob tizimiga ekologik va ijtimoiy mezonlarni kiritish;
• Ijtimoiy-iqtisodiy rivojlanish maqsadlariga erishish uchun “yashil” vositalar va yondashuvlarni qoʻllash 

ustuvorligi;
• Eng muhim tarmoqlarda raqobatbardoshlikni oshirish va koʻrsatkichlarni yaxshilash, “yashil” ish oʻrinlarini 

yaratish, aholining farovonligini oshirish orqali mavjud makroiqtisodiy maqsadlarga erishish;
• Resurslardan samarali foydalanish tadbirlarining investision jozibadorligini ta'minlash.
Bu Davlat dasturida “Oʻzbekiston – 2030” strategiyasida belgilab berilgan maqsadlar bilan bir qatorda 

Prezidentning 2024 yil 18–20 noyabr kunlari Oliy Majlis palatalari majlislarida soʻzlagan nutqida ilgari surgan 
tashabbuslar ham oʻz aksini topgan. Davlat dasturida 5 ta ustuvor yoʻnalish boʻyicha 2025 yil uchun 295 ta 
amaliy chora-tadbirlar, 87 ta normativ-huquqiy hujjatlar roʻyxati va maqsadli koʻrsatkichlar nazarda tutilmoqda.

Ahamiyatlisi, soʻnggi yillarda deputatlar, keng jamoatchilik vakillari hamda ekspertlar tomonidan bildirib 
kelinayotgan fikr-mulohazalar, taklif va tashabbuslar ham kiritilgan. Ustuvor yondashuvlar resurslardan 
tejamkorlik bilan foydalanishni koʻzda tutuvchi iqtisodiy rivojlanish modeliga oʻtish orqali 2030 yilgacha yalpi ichki 
mahsulotning yillik oʻsishini kamida 6 foiz va uning hajmini 200 milliard AQSh dollariga etkazish, inflyasiyani 5 
foiz, byudjet taqchilligini yalpi ichki mahsulotga nisbatan 3 foiz darajasida saqlash, kambagʻallikni qisqartirish 
va aholi farovonligini oshirish maqsadlariga erishishga asos qilib olingan.

Butun dunyo davlatlari qatori, mamlakatimizning ham “yashil” iqtisodiyotga oʻtishi masalasi eng muhim 
hayotiy zaruriyat boʻlib turibdi. Koʻpchilik vatandoshlar “yashil” iqtisodiyotni energetika sohasini isloh qilishdan 
iborat deb hisoblashadi. Vaholanki, uning ichiga toza ichimlik suvi muammolari, oziq-ovqat xavfsizligi, qishloq 
xoʻjaligidagi innovasiyalar, ekologik barqaror shaharlar, chiqindilarni oqilona boshqarish, oʻrmon hududlarini 
kengaytirish, choʻllanishni qisqartirish kabi koʻp qirrali va keng qamrovli chora-tadbirlar ham kiradi.

Jahon tajribasidan ma'lumki, iqtisodiyotning turli tarmoqlarida “yashil” texnologiyalarni joriy etish aholi 
farovonligiga ijobiy ta'sir koʻrsatadi. Buning natijasida shaharlardagi yashash qulaylashadi, bolalar oʻlimi 
qisqaradi, oʻrtacha umr koʻrish davomiyligi uzayadi. Lotin Amerikasi va Afrikaning ayrim mintaqalarida hatto 
tashqi migrasiya oqimlari qisqarib, inson kapitalining rivojlanishi kuzatilgan.

Inson faoliyatining tabiatga ta'siri darajasini aks ettiruvchi koʻrsatkich – “ekologik iz” taraqqiyotni belgilab 
beruvchi ob'ektlarni barpo etish, iste'mol uchun zarur ne'matlarni ishlab chiqarish maqsadida qanchalik koʻp 
miqdorda mahsuldor er va toza ichimlik suvidan foydalanayotganimiz hamda chiqindilar hosil qilayotganimizni 
ifoda etadi. “Yashil” iqtisodiyot oʻziga xos iqtisodiy model sifatida shu talablarga javob berishga qaratilgan. 
Tabiat bilan uygʻunlikda faoliyat yuritish, resurslardan barqaror va samarali foydalanish, energiya manbalariga 
tegishli muammolarni hal etish va ekologik xavflarni minimallashtirish – bularning bari “yashil” iqtisodiyotning 
asosiy maqsadlari boʻlib, ular barqaror rivojlanishga erishish uchun zarur shart-sharoitlar yaratishga yordam 
beradi.

Shuni alohida ta'kidlash joizki, Oʻzbekiston BMTning Barqaror taraqqiyot maqsadlari hamda Iqlim boʻyicha 
Parij bitimiga ham qoʻshilgan. Har ikkala hujjat milliy hukumatlar zimmasiga «yashil taraqqiyot» talablarini 
bajarish majburiyatini yuklaydi. Bu, ertami-kechmi, «yashil» iqtisodiyotga baribir oʻtishimiz kerakligini anglatadi.

2025 yil yurtimizda «Atrof-muhitni asrash va “yashil iqtisodiyot” yili» deb e'lon qilindi. Prezidentimizning 
«Oʻzbekiston – 2030» strategiyasini «Atrof-muhitni asrash va “yashil iqtisodiyot” yili»da amalga oshirishga oid 
davlat dasturi toʻgʻrisida»gi farmoni qabul qilindi va unda bir qator vazifalar belgilab berildi.

Farmonga koʻra, atrof-muhitga ta'sir koʻrsatish boʻyicha I va II toifalarga mansub korxonalarning ekologik 
ishlab chiqarishga oʻtishdagi harakatlarini ragʻbatlantirish maqsadida 2025 yil 1 avgustdan boshlab quyidagi 
tartib joriy etilishi nazarda tutildi:

Birinchi bosqichda – atmosfera havosi ifloslanishi fon monitoringi stansiyalarini oʻrnatgan korxonalarga:
• tabiatga zarar etkazish boʻyicha kompensasiya toʻlovlaridan shakllangan qarzdorlikdan voz kechish;
• tabiatga zarar etkazish boʻyicha respublika byudjetiga yoʻnaltiriladigan kompensasiya toʻlovlarining 50 

foizigacha boʻlgan qismini ikki yil davomida qaytarish;
Ikkinchi bosqichda – monitoring stansiyalarini oʻrnatgan korxona kelgusi bir yil davomida chang-gaz va lokal 

suv tozalash uskunalarini oʻrnatganda, tabiatga zarar etkazish boʻyicha respublika byudjetiga yoʻnaltiriladigan 
kompensasiya toʻlovlarining 70 foizigacha boʻlgan qismini ikki yil davomida qaytarish belgilangan.

Bunda mazkur bandda nazarda tutilgan imtiyozlar Davlat xizmatlari markazlari yoki Yagona interaktiv 
davlat xizmatlari portali orqali Ekologiya, atrof-muhitni muhofaza qilish va iqlim oʻzgarishi vazirligi tomonidan 
beriladigan xulosa asosida taqdim etiladi.

2025 yilga Ekologiya, atrof-muhitni muhofaza qilish va iqlim oʻzgarishi vazirligi tomonidan xoʻjalik faoliyatini 
yurituvchi korxona va tashkilotlar tomonidan etkazilgan ekologik zararlarni majburiy sugʻurtalash tizimini 
bosqichma-bosqich joriy etish boʻyicha qonun loyihasi ishlab chiqilishi nazarda tutilgan.

«Yashil iqtisodiyot» innovasion va ekologik tozalikka asoslangan model hamdir. Chunki u energiya va 
resurslardan samarali foydalanish jarayonlarini ishga soladi. Bu ishlab chiqarish jarayonlarida xomashyo va 
energiya sarfini kamaytirish orqali moliyaviy tomondan foyda berishi ham mumkin.

Oʻzbekistonning energetika siyosatida energiya samaradorligini oshirishga qaratilgan yoʻnalishlar koʻzda 
tutilgan. Moliyalashtirish sohasida «yashil» moliyalashtirish konsepsiyasi joriy qilindi va bu davlatning «yashil» 
iqtisodiyotga oʻtish yoʻlidagi muhim qadamlaridan biridir. «Yashil» iqtisodiyotga yoʻnaltirilgan investisiya miqdori 
ham yuqori sur'atlarda koʻpaymoqda.

«Yashil» iqtisodiyot konsepsiyasining maqsadi – barqaror iqtisodiy oʻsishni ta'minlash va investisiyalar 
faolligini oshirish bilan bir vaqtda, atrof-muhit muhofazasi va ijtimoiy integrasiya sifatini yaxshilash hisoblanadi. 
Bu tabiatga zarar etkazmasdan va kelajak avlodlar uchun barqaror muhitni saqlab qolishga qaratilgan iqtisodiy 
tizimni barpo etishdir.

Prezidentimiz ta'kidlaganidek: “Mamlakatimizda har yili 200 million tup daraxt va butalar ekilib, yashillik 
miqyosini 2030 yilgacha 30 foizga etkazish maqsadi belgilangan. Xususan, ekologik muhit eng ogʻir boʻlgan 
Orolboʻyida hozirgi paytda yashil qoplama 2 million gektardan oshdi”.

Mamlakatimizning energetika sektoridagi islohotlar, yangilanadigan energiya manbalariga sarmoyalar 
kiritish, quyosh va shamol energiyasini faol joriy etish, iqlim oʻzgarishiga qarshi kurashish uchun xalqaro 
tashkilotlar bilan hamkorlik – bularning barchasi yurtimiz iqtisodiyotini ekologik jihatdan tozalash va uzoq 
muddatda barqarorlashtirish uchun qoʻyilayotgan muhim strategik qadamlardir.

Xulosa oʻrnida aytish mumkinki, respublikamizning «yashil» iqtisodiyotga oʻtish jarayoni eng muhim ijtimoiy 
va iqtisodiy muammolarni hal qilishga qaratilgan ilgʻor tashabbuslar bilan quvvatlanmoqda. Uni amaliyotga 
tatbiq etish mamlakatimizning ekologik xavfsizligi va barqarorligini ta'minlash, tabiiy resurslarni tejash imkonini 
berish bilan bir qatorda, iqtisodiyot va ijtimoiy sohalarning rivojlanishida, aholimiz farovonligining yanada 
oshishida alohida ahamiyat kasb etadi.

